
Annotatsiya. Mazkur maqolada bugungi globallashuv jarayonida iqtisodiy o‘sishning barqarorligini ta’minlash, yangi ish 
o‘rinlarini yaratish hamda innovatsion iqtisodiyotga o‘tishda yoshlar tadbirkorligini rivojlantirishning ahamiyati yoritilgan. 
Tadqiqotda yosh avlodning tashabbuskorligi, kreativ fikrlashi, texnologik yangiliklarni tez o‘zlashtirish qobiliyati va 
raqobatbardosh biznes g‘oyalarini shakllantirish imkoniyatlari tahlil qilinadi. Shuningdek, yoshlar tadbirkorligini qo‘llab-
quvvatlashga qaratilgan amaliy takliflar ishlab chiqilgan.

Kalit so‘zlar: iqtisodiy transformatsiya, tadbirkorlik, innovatsion loyihalar, boshqarish va rivojlantirish, bozor ehtiyojlarini 
qondirish, moliyaviy hisobot.
Abstract. This article examines the importance of developing youth entrepreneurship as one of the key factors in 
ensuring sustainable economic growth, creating new jobs, and transitioning to an innovative economy in the context of 
globalization. The study analyzes the initiative, creative thinking, ability to rapidly adopt technological innovations, and 
the potential of the younger generation to generate competitive business ideas. In addition, practical recommendations 
aimed at supporting and developing youth entrepreneurship are proposed.

Keywords: economic transformation, entrepreneurship, innovative projects, management and development, meeting 
market needs, financial reporting.
Аннотация. В данной статье рассматривается значение развития молодежного предпринимательства как 
одного из ключевых факторов обеспечения устойчивого экономического роста, создания новых рабочих мест 
и перехода к инновatsiонной экономике в условиях современной глобализatsiи. В исследовании анализируются 
инициативность, креативное мышление, способность молодежи быстро осваивать технологические инновatsiи и 
формировать конкурентоспособные бизнес-идеи. Также разработаны практические рекомендatsiи, направленные 
на поддержку и развитие молодежного предпринимательства.

Ключевые слова: экономическая трансформatsiя, предпринимательство, инновatsiонные проекты, управление и 
развитие, удовлетворение потребностей рынка, финансовая отчетность.

K I R I S H
Rivojlangan mamlakatlar tajribasi shuni ko‘rsatadiki, iqtisodiy transformatsiya jarayonlarida aynan yoshlar 

tadbirkorligini qo‘llab-quvvatlash, ularning innovatsion loyihalarini rag‘batlantirish hamda biznes muhitiga 
integratsiyasini kuchaytirish maqsadga muvofiqdir. Yoshlar tadbirkorligining nazariy asoslari iqtisodiyotda 
yoshlarning mustaqil iqtisodiy faoliyat yuritishiga ta’sir etuvchi omillarni, mexanizmlarni, institutsional shart-
sharoitlarni hamda ularning iqtisodiy rivojlanishdagi rolini tushuntirib beruvchi konseptual yondashuvlar 
majmuasini tashkil etadi.

Tadqiqotlarga tayangan holda ta’kidlash mumkinki, yoshlar tadbirkorligi 18–30 yosh oralig‘idagi yoshlar 
tomonidan tadbirkorlik faoliyatini tashkil etish, boshqarish va rivojlantirish jarayonini anglatadi. Ushbu tushuncha 
yoshlarning innovatsion g‘oyalari, tashabbuskorligi, bilim va ko‘nikmalariga asoslangan holda yangi mahsulot 
yoki xizmatlar yaratishga, bozor ehtiyojlarini qondirishga, o‘zini o‘zi band qilishga hamda jamiyat iqtisodiy 
rivojlanishiga hissa qo‘shishga qaratilgan tadbirkorlik faoliyatini ifodalaydi.

M A V Z U G A  O I D  A D A B I Y O T L A R  S H A R H I
Mamlakatimiz olimlaridan A.X. Xolov yoshlarni tadbirkorlik faoliyatiga tayyorlash samaradorligini oshirish 

ko‘plab omillarga bog‘liqligini ta’kidlab, ushbu omillar sirasiga O‘zbekistonda amalga oshirilayotgan iqtisodiy 
islohotlarni kiritish mumkinligini qayd etadi.

MDH mamlakatlari olimlari G.G. Ivanov, S.L. Orlov va Yu.K. Bajenovlarning fikriga ko‘ra, rivojlangan 
mamlakatlarda universitetlar ilm-fan markazlari sifatida faoliyat yuritib, yoshlarni ta’lim olish hamda tadbirkorlik 
faoliyatiga tayyorlashda muhim o‘rin egallaydi. Yoshlar jamiyatning eng faol qatlamlaridan biri bo‘lib, mamlakat 
iqtisodiy hayotida samarali ishtirok etish salohiyatiga ega.

Haqiqatan ham yosh avlod jamiyatning eng faol va iqtisodiy jarayonlarda yuqori samaradorlik bilan ishtirok 
etishga qodir qatlamini tashkil etadi. Shu bois oliy ta’lim muassasalari yoshlar salohiyatini ro‘yobga chiqarish, 
ularni yangi tashabbuslarga undash va zamonaviy tadbirkorlik ko‘nikmalarini shakllantirishda strategik ahamiyat 
kasb etadi.

Mamlakatimiz olimlaridan yana biri N.X. Shoaxmedova o‘z qarashlarida yoshlarni tadbirkorlikka 
tayyorlashda ta’lim tizimi muhim rol o‘ynashini ta’kidlaydi. Uning fikricha, O‘zbekistonda tadbirkorlik asoslari, 
innovatsion g‘oyalarni amalga oshirish va biznes-rejalar tuzishga oid mavzularni qamrab olgan maxsus 
kurslar hamda dasturlar joriy etilmoqda. Shuningdek, yoshlar orasida tadbirkorlik madaniyatini shakllantirish 
maqsadida turli tanlovlar, seminarlar va master-klasslar tashkil etilmoqda.

Zamonaviy yosh tadbirkor odatda 35 yoshgacha bo‘lgan, kichik xodimlar tarkibiga ega bo‘lgan kichik 
biznes subyekti sifatida tavsiflanadi. Yosh tadbirkorlarning o‘ziga xos jihati ularning tavakkalchilikka moyilligi 
va biznes faoliyatiga innovatsiyalarni joriy etishga intilishida namoyon bo‘ladi. Yosh tadbirkorlar uyushmasi 
tomonidan o‘tkazilgan so‘rov natijalariga ko‘ra, tadbirkorlarning 70 foizdan ortig‘i o‘z biznesini 25 yoshga 
to‘lmasdan avval boshlagan. MDH mamlakatlari olimlari R.I. Malikov, A.G. Komarov va S.Yu. Bogdanovalar 
yoshlar tadbirkorligining shakllanishi ko‘plab o‘zaro bog‘liq omillar majmuasiga tayanishini ta’kidlaydi. Mazkur 
jarayon samaradorligi nafaqat iqtisodiy resurslar mavjudligiga, balki yoshlarning ijtimoiy faolligi, institutsional 
qo‘llab-quvvatlash darajasi hamda bozor infratuzilmasining rivojlanganligiga ham bevosita bog‘liqdir.

Xalqaro tadqiqotlar shuni ko‘rsatadiki, yoshlar tadbirkorligini rivojlantirishda uchta asosiy omil - ijtimoiy, 
iqtisodiy va institutsional omillar majmuasi kompleks ta’sir ko‘rsatadi. Har bir omil alohida ko‘rib chiqilganda, 
u yoshlarning biznesga kirishish motivatsiyasini shakllantirish, resurslarga kirish imkoniyatini kengaytirish va 
tadbirkorlik muhiti barqarorligini ta’minlashda muhim rol o‘ynaydi.

T A D Q I Q O T  M E T O D O L O G I YA S I
Mazkur tadqiqotda ilmiy ma’lumotlar xalqaro moliyaviy hisobot standartlari, rasmiy normativ-huquqiy 

hujjatlar hamda yetakchi xorijiy va mahalliy olimlarning ilmiy ishlari asosida to‘plandi. Olingan ma’lumotlar 
qiyosiy tahlil, mantiqiy umumlashtirish va tizimli yondashuv usullari orqali tahlil qilinib, ularning ilmiy-amaliy 
jihatlari baholandi.

T A H L I L  V A  N A T I J A L A R
Ijtimoiy omillar yoshlarning tadbirkorlik faoliyatiga bo‘lgan qiziqishi va tayyorgarligini belgilovchi muhim 

psixologik hamda ijtimoiy ko‘rsatkichlar sifatida namoyon bo‘ladi. Iqtisodiy omillar bozor sharoitlari, resurslar, 
infratuzilma va hududiy rivojlanish darajasi orqali tadbirkorlikning real imkoniyatlarini shakllantiradi. Institutsional 
omillar esa davlat qo‘llab-quvvatlashi, normativ-huquqiy baza, startap infratuzilmasi va ta’lim tizimi orqali 
yoshlar uchun qulay tadbirkorlik muhitini yaratishga xizmat qiladi.

Ijtimoiy omillar yoshlarning tadbirkorlik faoliyatiga kirishish motivatsiyasi, oilaviy qo‘llab-quvvatlash, ijtimoiy 
kapital, ta’lim sifati hamda jamiyatning tadbirkorlikka bo‘lgan munosabatini o‘z ichiga oladi. Ushbu omillar 
shaxsning ijtimoiy-psixologik tayyorgarligini shakllantirib, tadbirkorlikni boshlash istagi va unga bo‘lgan ishonch 
darajasini oshiradi.

Iqtisodiy omillar yosh tadbirkorlar uchun zarur bo‘lgan moddiy va moliyaviy resurslarga kirish imkoniyatini, 
bozor infratuzilmasining rivojlanganlik darajasini hamda hududiy iqtisodiy sharoitlarni belgilaydi. Ularning 
har biri tadbirkorlik jarayonida mavjud imkoniyatlar va ehtimoliy cheklovlarni yuzaga chiqaradi. Hududiy 
iqtisodiy rivojlanishning yuqori darajasi va davlat tomonidan taqdim etiladigan iqtisodiy imtiyozlar yangi biznes 
g‘oyalarining shakllanishi uchun qulay sharoit yaratadi.

Institutsional omillar yoshlar tadbirkorligini qo‘llab-quvvatlovchi rasmiy tizimlar va davlat institutlari faoliyati 
bilan bog‘liqdir. Biznes-inkubatorlar, texnoparklar, akseleratorlar va davlat dasturlari yoshlar uchun zarur 
tashkiliy, huquqiy va axborot infratuzilmasini shakllantiradi. Institutsional omillarning barqaror va samarali 
ishlashi tadbirkorlik muhitining barqarorligi va qulayligini ta’minlovchi muhim omil hisoblanadi.

Tadbirkorlik fenomeni iqtisodiy tafakkur tarixida turli davrlarda shakllangan nazariy konsepsiyalar orqali 
izohlanib kelgan. Klassik iqtisodiyot vakillari risk, ishlab chiqarish omillarini uyg‘unlashtirish va bozor noaniqligi 
kabi tushunchalarni tadbirkorlikning asosiy belgisi sifatida ko‘rsatgan bo‘lsalar, keyingi nazariyalar tadbirkorni 
innovatsiya yaratuvchi va iqtisodiy dinamikani shakllantiruvchi yetakchi kuch sifatida baholaydi. Shu bois 
yoshlar tadbirkorligini rivojlantirish jarayoni alohida subyektlar faoliyati bilan emas, balki davlat, moliya, ta’lim 
va innovatsion institutlar o‘rtasidagi o‘zaro bog‘liq hamda muvofiqlashtirilgan tizim orqali samarali amalga 
oshiriladi. Mazkur kompleks yondashuv yoshlarning biznes faoliyatiga kirib kelishini yengillashtiradi va ularning 
bozor sharoitlariga moslashuvchanligini oshiradi (1-rasm).

1-rasm. Yoshlar tadbirkorligini rivojlantirishning integrtsiyalashgan infratuzilma tarkibi

X U L O S A  V A  T A K L I F L A R
Olib borilgan tadqiqotlar natijalari shuni ko‘rsatadiki, Yevropa Ittifoqi davlatlarida yoshlar tadbirkorligini 

qo‘llab-quvvatlashning asosiy tamoyili ta’lim, moliya va mentorlik xizmatlarini yagona ekotizimga integratsiya 
qilishdan iborat. Ta’lim tizimi yoshlarni nafaqat nazariy bilimlar bilan ta’minlaydi, balki amaliy loyihalar, real 
biznes vaziyatlari va startap muhitiga bevosita kirish imkoniyatini ham yaratadi. Bu yondashuv yoshlarning 
iqtisodiy xulq-atvorini tadbirkorlikka yo‘naltiruvchi kuchli motivatsion omil sifatida namoyon bo‘ladi.

Osiyo davlatlari, xususan, Janubiy Koreya va Singapur tajribasi davlatning faol strategik yondashuviga 
asoslanadi. Ushbu mamlakatlarda hukumat tomonidan yoshlar uchun grantlar, imtiyozli kreditlar, boshlang‘ich 
kapital jamg‘armalari, biznes-inkubatorlar va texnoparklar orqali startaplar uchun qulay va xavfsiz muhit 
yaratiladi. Natijada, yoshlar uchun tavakkalchilik darajasi kamayib, innovatsion faoliyatga faol kirishish 
imkoniyati kengayadi.

Nazariy tahlillar shuni ko‘rsatadiki, yoshlar tadbirkorligi shaxsiy motivatsiya, ta’lim sifati, innovatsion 
fikrlash, ijtimoiy-madaniy omillar, institutsional sharoitlar, moliyaviy resurslarga kirish imkoniyati va tadbirkorlik 
ekotizimining rivojlanganlik darajasi bilan uzviy bog‘liqdir. Shu bois, yoshlar tadbirkorligini rivojlantirishni faqat 
iqtisodiy jarayon sifatida emas, balki ijtimoiy, institutsional va innovatsion omillar uyg‘unligida shakllanuvchi 
kompleks tizim sifatida baholash maqsadga muvofiqdir. Nazariy jihatdan, yoshlar tadbirkorligi iqtisodiy o‘sishning 
mustaqil drayveri bo‘lib, innovatsion taraqqiyot, bandlik, hududiy rivojlanish va iqtisodiy diversifikatsiyaning 
strategik omili sifatida qaralishi lozim. Shu sababli, yoshlar tadbirkorligini rivojlantirishga qaratilgan siyosat 
va mexanizmlar puxta nazariy asoslar bilan uyg‘un holda ishlab chiqilganda, ularning iqtisodiy samaradorligi 
sezilarli darajada oshadi.

